
　市操強弓請與戲下士角射公曰吾與汝躬射虜射利

　近密移遠其侯公連射皆中酋盡輸其衣裘鞍馬大愧

　乃前其侯使自射而賞之復盡予所奪虜大喜叩頭去

　曰好太師天朝有人〈彙編〉

　歲星見民閒訛言易州有王氣官舉兵誅至矣衆空城

　走郎中項德楨過公署策曰民方恫疑未可驟止閫門

　治具合樂徐遣吏曉諭乃定〈紀錄〉

是時歹商死先是卜寨亦以女許歹商那林孛羅妻則歹

商姊也而歹商酗酒好殺衆稍貳歹商往卜寨受室因過

眎姊中塗那卜二酋陰令部夷擺思哈射商殪乃歸罪擺

白二夷執擺夷以獻總督侍郎郝杰䟽謂歹商與那卜有

夙怨今射死中道情甚隱第難深求請梟㨢夷示法歹商

子騷台住等並幼依外家應加厚卹所遺部夷並勑百三

十七道暫屬猛酋俟成立議給猛酋請補雙貢其那卜二

酋有偵虜功倂請復都督許之自此以後猛骨孛羅修貢

唯謹然南關勢孤且益弱又日與北關相搆怨奴酋漸從

此收漁人之利矣〈女直考〉

定京省主試官順天諭德曾朝節馮琦

應天諭德陸可敎中允余繼登浙江編修李廷機刑科右

給事中梅國樓江西修撰朱國祚户科右給事中葉初春

--

福建禮科右給事中孟養浩禮部主事姜鏡湖廣兵科左

給事中張應登禮部主事唐伯元河南禮科左給事中丁

慸遜禮部主事陳泰來山東刑科給事中劉爲楫吏部主

事蔡應麟山西刑科左給事中李獻可户部主事梅守峻

陝西吏部主事庥容兵部主事于若瀛四川户科給事中

陳尙賢工部主事吳鴻洙廣東吏部主事唐世堯刑部主

事葉修廣西兵部主事胡桂芳工部主事吳宗熹雲南刑

部員外莫睿户部主事李開藻貴州刑部主事王命爵評

事黎芳

禮部尙書趙志皋吏部侍郎張位入東閣

